
MINUTI

Il-Minuti tal-Laqgħat Nri 1 u 2 li saru fid-19 ta’ Lulju 2017 u fid-19 ta’ Diċembru 2017 kienu konfermati.

DISKUSSJONI SKONT ART. 4 (2) TAL-ATT DWAR L-UNJONI EWROPEA (KAP. 460) DWAR IR-RATIFIKA TA’ TLIET FTEHIM

(i) Ftehim sabiex l-Ekwador jiġi inkluż fil-Ftehim ta’ Kummerċ eżistenti bejn l-Unjoni Ewropea u l-Istati Membri tagħha, u l-Kolumbja u l-Perù.

IĊ-CHAIRPERSON (Onor. Edward Zammit Lewis): Taħt dan l-item għandna tliet ftehim u allura ngħaddu għall-ewwel wieħed li huwa dwar l-inklużjoni tal-Ekwador fil-Ftehim ta’ Kummerċ eżistenti bejn l-Unjoni Ewropea u l-Istati Membri, u l-Kolumbja u l-Perù. Nistieden lill-Onor. Carmelo Abela, Ministru għall-Affarijiet Barranin u Promozzjoni tal-Kummerċ biex jagħmel l-intervent tiegħu.

ONOR. CARMELO ABELA (Ministru għall-Affarijiet Barranin u Promozzjoni tal-Kummerċ): Sur President, din hija in line mal-ftehim li l-Unjoni Ewropea diġà għamlet u li allura kull stat membru qed jintalab jirratifikah. Li qed isir hawnhekk hu li l-Ekwador jiddaħħal fil-ftehim li l-Unjoni diġà għandha mal-Kolumbja u l-Perú. Naħseb li importanti li l-Kumitat ikun jaf li l-Kabinett diġà ddiskuta u approva dan il-ftehim u ninsabu hawnhekk biex il-Parlament jiddiskuti r-ratifika tiegħu. Ma nafx jekk għandix nidħol fid-dettall dwar x’jittratta dan il-ftehim għax naħseb li l-Membri diġà għandhom din l-informazzjoni. 

IĊ-CHAIRPERSON: Id-dokumentazzjoni turi biċ-ċar li l-għan tal-ftehim huwa li l-Ekwador jiġi inkluż fil-ftehim diġà viġenti bejn l-Unjoni Ewropea u l-Kolumbja u l-Perù. Nistaqsi jekk hawnx mistoqsijiet min-naħa tal-Membri tal-Kumitat dwar dan il-ftehim. (Onor. Membri: Le)

Ministru, jidher li bid-dokumentazzjoni li għaddejtilna kkonvinċejt lill-Membri u jidher li hawn qbil unanimu dwar din ir-ratifika u allura se nkun qed nirrapporta dan lill-Kamra. 
L-iStrategic Partnership Agreement bejn l-Unjoni Ewropea u l-Istati Membri tagħha, u l-Kanada. 

IĊ-CHAIRPERSON: It-tieni ftehim huwa l-iStrategic Partnership Agreement bejn l-Unjoni Ewropea u l-Istati Membri tagħha, u l-Kanada. Nifhem li dan il-ftehim isegwi l-Comprehensive Economic and Trade Agreement (CETA) li dwaru kien ġie jindirizzana l-Ministru għall-Ekonomija, Investiment u Negozji Żgħar, l-Onor. Chris Cardona, fejn kien spjega l-kontenut u l-vantaġġi ta’ dan il-ftehim għal pajjiżna.  Għaldaqstant, nitolbok tara jekk tridx tgħaddi aktar informazzjoni dwar dan l-iStrategic Parntership. 

ONOR. CARMELO ABELA: Sur President, fil-fatt, ma’ dak li kien qal il-Ministru Chris Cardona nżid ngħid li ma’ dak il-ftehim kien hemm dan l-iStrategic Partnership Agreement.  Biex inkunu korretti u ma jkunx hemm min forsi jgħid li dak il-ftehim għadda u dan le, allura aħna qed nitolbu li nirratifikaw ukoll dan l-iStrategic Parnetship Agreement li fil-fatt diġà huwa ffirmat mill-Unjoni Ewropea u l-Kanada però l-proċess jitlob li kull pajjiż membru jrid jirratifika kemm iċ-CETA kif ukoll l-iStrategic Partnership Agreement. 

IĊ-CHAIRPERSON: Grazzi. Fil-fatt, infakkar li dan il-Kumitat b’mod unanimu kien għadda l-ftehim prinċipali bejn l-Unjoni Ewropea u l-Kanada, jiġifieri iċ-CETA. Jien qed neħodha li nista’ nirrapporta lill-Kamra li hemm qbil unanimu wkoll dwar ir-ratifika tal-iStragetic Agreement. (Onor. Membri: Iva)

(ii) l-Enhanced Partnership and Cooperation Agreement bejn l-Unjoni Ewropea u l-Istati Membri tagħha, u r-Repubblika tal-Kazakhstan 

IĊ-CHAIRPERSON: It-tielet item huwa l-Enhanced Partnership and Cooperation Agreement between the European Union and its Member States u r-Repubblika tal-Kazakhstan. Dwar dan għandna l-ftehim u nota mingħand il-Ministeru għall-Affarijiet Barranin u Promozzjoni tal-Kummerċ u għaldaqstant inħalli f’idejn il-Ministru biex jara iridx jelabora dwar dan. 

ONOR. CARMELO ABELA: Sur President, l-Enhanced Partnership and Cooperation Agreement mal-Kazakhstan fih aktar minn 100 paġna u huwa mfassal fuq l-istess mudell ta’ ftehimiet oħrajn. Mill-informazzjoni li għandi, s’issa diġà hemm 16-il pajjiż li rratifikaw dan il-ftehim. Kumbinazzjoni din il-ġimgħa kelli laqgħa mal-Ministru tal-Kazakhstan meta kien qiegħed fi Brussell u wieħed mill-punti li tqajmu kienet din ir-ratifika. Jien tgħarraftlu li bħala Kabinett iddiskutejna u approvajna dan il-ftehim u żidt ngħidlu li l-proċedura tagħna hija li dan irid jiġi għad-diskussjoni quddiem il-Kumitat għall-Affarijiet Barranin u Ewropej u li għal dan il-għan kien hemm skedata din il-laqgħa. Il-Ministru tal-Kazakhstan kien kuntent li l-proċess miexi b’dan ir-ritmu. Dan il-ftehim għandu disa’ titli partikolari li l-għan tagħhom huwa li tissaħħaħ ir-relazzjoni bejn l-Unjoni Ewropea u l-Kazakhstan. Nifhem li n-nota li għaddejnielkom ġiet iċċirkolata lill-Membri u allura huma informati bir-raġunijiet u l-iskop ta’ dan il-ftehim. Kif għamilt qabel, nappella lill-Kumitat biex japprova dan il-fehim ukoll. 

IĊ-CHAIRPERSON: Grazzi. Hawn xi rimarki? L-Onor. Stefan Zrinzo Azzopardi. 

ONOR. STEFAN ZRINZO AZZOPARDI:  Ministru, qed nara n-nota li ġiet ippreparata u xtaqt nistaqsi jekk hemmx xi qasam partikolari li l-Unjoni Ewropea u l-istati membri tagħha qegħdin jiffokaw fuqu permezz ta’ dan l-Enhanced Partnership and Cooperation Agreement? Hemm xi mira partikolari li trid tintlaħaq?  

ONOR. CARMELO ABELA: Naħseb li l-Unjoni Ewropea dejjem tixtieq ikollna l-aħjar relazzjonijiet ma’ pajjiżi f’reġjuni differenti, f’dan il-każ, il-Kazakhstan. L-Onor. Carmelo Mifsud Bonnici off mic qal li dan huwa żvilupp interessanti u jien naqbel miegħu għax huwa importanti li nsaħħu l-koperazzjoni tagħna, bħala Unjoni Ewropea, mhux biss fuq livell ekonomiku imma anke fuq livelli oħra bħal dak politiku u soċjali. Mid-diskussjoni li kelli nhar it-Tnejn jidher li min-naħa tagħhom hemm interess li jikkolaboraw. 

Kultant ikun hemm min jgħidlek: tiffirmaw ħafna ftehimiet imma mbagħad x’jiġri b’mod tanġibbli? Ovvjament, ir-rieda trid tkun miż-żewġ naħat u jidher li l-Kazakhstan qed jagħmel ċerti żviluppi anke f’oqsma bħal, pereżempju, is-servizzi finanzjarji. Fi kliem l-istess Ministru, is-servizzi finanzjarji qegħdin jibbażawhom fuq il-liġi Ingliża li għalina hija familjari għax anke tagħna hija mibnija fuq l-istess regime legali.  Għaldaqstant, peress li Malta hija familjari ma’ dik il-liġi allura dan jista’ jagħtina ċerti vantaġġi f’dak is-settur. 

Biex ma ntawwalx fuq il-mistoqsija tiegħek, apparti l-aspett ekonomiku, hemm l-aspetti politiċi, soċjali u oħrajn. Għan ieħor huwa l-protezzjoni tal-konsumatur billi jgawdi minn prezzijiet orħos u fl-istess ħin ikollu prodotti ta’ kwalità, anzi ta’ kwalità aħjar. B’dan l-iskambju bejn l-Unjoni Ewropea u l-Kazakhstan aħna nassiguraw lill-popli rispettivi dawn il-benefiċċji. Barra minn hekk, hawnhekk aħna qegħdin nitkellmu wkoll fuq l-enerġija għax huwa importanti għall-Unjoni Ewropea li tassigura li l-provvista ma tkunx ġejja minn post wieħed imma minn diversi postijiet. L-użu effiċjenti tal-enerġija u l-qasam tal-enerġija li tiġġedded ukoll huma fost l-iskopijiet tal-ftehim. Ovvjament, jissemmew ukoll ċerti prinċipjij li għall-Unjoni Ewropea huma kardinali, pereżempju, ir-rule of law, il-qasam tal-ġudikatura u t-tisħiħ f’dik li hija trasparenza. L-Unjoni Ewropea tisħaq fuq dawn il-prinċipji ma’ kull pajjiż li jrid jilħaq ftehim magħha u allura wieħed isibhom inklużi f’dan il-ftehim. 

IĊ-CHAIRPERSON: Grazzi. Nistgħu neħduha li hemm qbil unanimu wkoll dwar ir-ratifika ta’ dan il-ftehim. (Onor. Membri: Iva)


DISKUSSJONI DWAR ABBOZZ TA’ RIŻOLUZZJONI SABIEX IL-KAMRA TAD-DEPUTATI TAWTORIZZA LILL-GVERN SABIEX JISSIEĦEB FIĊ-ĊENTRU GĦALL-IŻVILUPP TA’ POLITIKA DWAR IL-MIGRAZZJONI (ICMPD) SKONT ART. 3 (2) (B) TAL-ATT DWAR IR-RATIFIKA TA’ TRATTATI (KAP. 304)

IĊ-CHAIRPERSON: Ngħaddu issa għall-item li jmiss dwar abbozz ta’ riżoluzzjoni sabiex il-Kamra tad-Deputati tawtorizza lill-Gvern biex jissieħeb fiċ-Ċentru għall-Iżvilupp ta’ Politika dwar l-Immigrazzjoni, ICMPD, skont l-artiklu 3 subartiklu (2)(b) tal-Att dwar ir-Ratifika ta’ Trattati (Kap. 304) tal-liġijiet ta’ Malta. Dwar dan tqassam lill-Membri tal-Kumitat memo mill-Ministru għall-Affarijiet Barranin u Promozzjoni tal-Kummerċ u kopja tar-riżoluzzjoni u tal-Att dwar ir-Ratifika ta’ Trattati. Nistaqsi lill-Ministru jekk iridx iżid kelmtejn oltre d-dokumentazzjoni li diġà ġiet mogħtija lilna?

ONOR. CARMELO ABELA: Sur President, hawnhekk qegħdin nitkellmu fuq l-issue tal-immigrazzjoni però din id-darba l-għan huwa li l-immigrazzjoni tiġi ippreżentata b’mod pożittiv.  Huwa tajjeb li nitkellmu fuq dawn it-tip ta’ ħwejjeġ pożittivi u aħna, bħala pajjiż, qegħdin nagħtuhom l-appoġġ tagħna tant li meta saru l-ewwel awards f’Malta f’Lulju tas-sena li għaddiet ġew ippremjati ġurnalisti li ippromwovu ċerti prinċipji, pereżempju ta’ mobilità u oħrajn, li l-ICMPD temmen fihom. Il-premjazzjoni li jmiss se ssir f’pajjiż ieħor għax l-understanding huwa li din darba ssir f’pajjiż Ewropew u d-darba ta’ wara issir f’pajjiż terz. Bħala Gvern, dak iż-żmien il-Ministru għall-Affarijiet Barranin George Vella u jien, fil-kapaċità tiegħi bħala Ministru għall-Intern, konna qbilna li mhux biss nagħtu l-appoġġ tagħna imma li nsiru membri fl-ICMPD. Fil-fatt, hemm dan il-ftehim biex insiru membri u bħalissa għaddejjin diskussjonijiet magħhom dwar kif nistgħu ntejbu din is-sħubija. 
Barra minn hekk, tajjeb wieħed jgħid li dawn fetħu uffiċċju f’Malta għax ħassew li minn Malta, li ġeografikament tinsab fil-qalba tal-isfida tal-immigrazzjoni, ikunu jistgħu jilħqu aħjar l-iskop li twaqqfu għalih. M’hemmx għalfejn nidħol f’aktar dettall fid-dawl tal-karti li diġà tqassmu.

IĊ-CHAIRPERSON: Hemm xi membership fee li trid titħallas mill-Gvern? 
ONOR. CARMELO ABELA: Il-fee annwali hija ta’ €25,000 u hemm qbil li titħallas f’partijiet indaqs mill-Ministeru għall-Affarijiet Barranin u Promozzjoni tal-Kummerċ u mill-Ministeru għall-Intern u s-Sigurtà Nazzjonali. 

ONOR. CARMELO MIFSUD BONNICI: Hemm xi commitment ieħor min-naħa tal-Gvern minbarra din il-fee annwali billi se jinfetaħ uffiċċju f’Malta? Qegħdin ngħidu dan bħala point of information u mhux għax aħna kontra. 

ONOR. CARMELO ABELA: Il-ftuħ tal-uffiċċju huwa a spejjeż tagħhom. Fil-bidu aħna kemm iffaċilitajna l-kuntatti però m’hemmx spejjeż addizzjonali. Aħna se nibqgħu nagħtu l-appoġġ tagħna għal dawn il-premjazzjonijiet li semmejt, li l-ewwel waħda saret f’Malta u, mill-informazzjoni li għandna, it-tieni waħda se ssir fit-Tuneżija. Dak huwa l-commitment li għandna. 

ONOR. CARMELO MIFSUD BONNICI: Nifhem li dan għadu fil-bidu tiegħu. Hemm xi ftehim dwar it-taxxa tal-impjegati jew xi ftehim simili? Jekk hemm hemm, jekk m’hemmx m’hemmx. 

ONOR. CARMELO ABELA: Le, m’hemmx. 

IĊ-CHAIRPERSON: Hawn xi mistoqsijiet jew osservazzjonijiet oħra? L-Onor. David Stellini. 

ONOR. DAVID STELLINI: Forsi li se ngħid mhux eżattament fuq is-suġġett imma xtaqt lill-Ministru jinformana dwar l-intenzjoni tal-Gvern Malti li jiftaħ konsolat jew ambaxxata fil-Ghana.  Nafu li l-Kontinent Afrikan huwa enormi u allura forsi l-Ministru jgħidilna xi ħaġa dwar id-deċiżjoni li jiftaħ ambaxxata jew konsolat fil-Punent tal-Afrika u mhux fil-Lvant meta nafu li fil-fatt numru ta’ immigranti jiġu min-naħa tas-Somalja, is-Sudan u l-Eritrea? Kienet deċiżjoni strateġika jew hemm il-ħsieb li tiftħu oħra? 

IĊ-CHAIRPERSON: Nitlob lill-Membri biex kemm jista’ jkun nibqgħu fil-parametri ta’ dak li qegħdin niddiskutu. 

ONOR. CARMELO ABELA: M’għandix diffikultà li nwieġeb. L-ewwel nett, jien ma norbothiex mal-immigrazzjoni, jiġifieri dak li tkellimna s’issa dwar l-ICMPD u l-immigrazzjoni m’għandhomx x’jaqsmu mal-issue tal-ftuħ ta’ ambaxxata fis-sub-Sahara fl-Afrika. Kif tafu dan il-Ministeru għandu wkoll ir-responsabbiltà tal-promozzjoni tal-kummerċ u allura, lil hinn mill-aspett politiku, waħda mill-konsiderazzjonijiet ewlenin kienet il-promozzjoni tal-kummerċ. Kif ninsab persważ li tafu, l-E.T. il-President kienet mexxiet żjara statali, li għaliha kont preżenti jien ukoll, fejn magħna kellna 21 kumpanija li numru minnhom baqgħu imorru għal diversi drabi fil-Ghana. Il-Ghana hija membru tal-Economic Community of West African States (ECOWAS) fejn għandek madwar 15-il pajjiż u allura sservi ta’ hub għalina f’dak ir-reġjun. Tajjeb wieħed jgħid ukoll li l-Ghana fetħet High Commission jew ambaxxata f’Malta fejn l-ambaxxatur huwa residenti f’Malta. Il-konsiderazzjoni ewlenija kienet l-aspett kummerċjali. Diġà kien hemm kumpaniji li fuq inizjattivi tagħhom kienu bdew jagħmlu kuntatti fil-Ghana. Il-Gvern fetaħ ambaxxata ġdida fis-sub-Sahara b’għan strateġiku fis-sens li fin-naħa ta’ fuq tal-Afrika għandna numru ta’ ambaxxati però fis-sub-Sahara m’għandna xejn! Jekk tgħidli x’inhi x-xewqa tiegħi bħala Ministru għall-Affarijiet Barranin u Promozzjoni tal-Kummerċ, ngħidlek li din għandha tkun l-ewwel waħda però żgur mhux l-aħħar waħda, ovvjament, dan dejjem fil-limiti finanzjarji tagħna. 

Importanti li jkollna preżenza u li nsaħħu l-preżenza tagħna fil-Kontinent Afrikan fejn hemm pajjiżi li għadhom qed jiżviluppaw u allura hemm potenzjal ta’ investiment. Il-kumpaniji Maltin qed ikunu aktar avventurużi billi ma jħarsux biss lejn l-Ewropa. Min irid jagħmel kuntatt fl-Ewropa jista’ jagħmlu mingħajr għajnuna jew sostenn tal-Gvern għax hemmhekk għandek suq ħieles. Il-Gvern jidħol biex jiftaħ bibien ġodda  u biex jiffaċilita l-affarijiet però mbagħad irridu nħallu l-businesses jirranġaw bejniethom. L-għan prinċipali ta’ din l-ambaxxata huwa l-aspett kummerċjali għalkemm l-aspett politiku bilaterali mhux eskluż. Aħna ikkonsidrajna pajjiżi oħrajn imma meta wieħed jiżen kollox id-deċiżjoni waqgħet fuq il-Ghana, però mhux eskluż li fil-futur ikollna ambaxxata oħra. 

IĊ-CHAIRPERSON: Mill-aspett ekonomiku u kummerċjali għandek pajjiżi ġirien tal-Ghana bħall-Cameroon, l-Ivory Coast u n-Niġerja li għandhom ħafna riżorsi naturali. Anke mill-aspett ġeografiku, fl-opinjoni tiegħi, kien jagħmel sens li tintgħażel il-Ghana għax din qiegħda f’post ċentrali u allura, bir-riżorsi limitati li għandna, wieħed jista’ jilħaq numru ta’ pajjiżi ġirien. Mela nistgħu neħduha li hawn qbil unanimu dwar l-abbozz ta’ riżoluzzjoni sabiex il-Kamra tad-Deputati tawtorizza lill-Gvern biex jissieħeb fiċ-Ċentru għall-Iżvilupp ta’ Politika dwar l-Immigrazzjoni (IĊMPD) skont l-artiklu 3 subartiklu (2)(b) tal-Att dwar ir-Ratifika ta’ Trattati (Kap. 304).

ONOR. MEMBRI: (Iva).


DISKUSSJONI DWAR ABBOZZ TA’ RIŻOLUZZJONI BIEX IL-KAMRA TAD-DEPUTATI TAWTORIZZA LILL-GVERN LI JIĠU KONĊESSI IMMUNITAJIET U PRIVILEĠĠI DIPLOMATIĊI LILL-KUNSILL DINJI DWAR IT-TOLLERANZA U S-SLIEM (GLOBAL COUNCIL ON TOLERANCE AND PEACE – GCTP)

IĊ-CHAIRPERSON: Niġu għat-tielet item fuq l-aġenda li huwa d-diskussjoni dwar abbozz ta’ riżoluzzjoni biex il-Kamra tad-Deputati tawtorizza lill-Gvern li jiġu konċessi immunitajiet u privileġġi diplomatiċi lill-Kunsill Dinji dwar it-Tolleranza u Sliem (Global Council on Tollerance and Peace jew GCTP). F’dan ir-rigward, il-Ministru ġentilment għaddielna memo u kopja tal-ftehim iffirmat li tqassmu lill-Membri flimkien ma’ Kap. 191 tal-Liġijiet ta’ Malta li jitkellem dwar l-immunitajiet u privileġġi diplomatiċi. Ma nafx jekk il-Ministru jridx iżid kelmtejn ma’ dan il-kontenut li diġà ġie mgħoddi lill-Membri tal-Kumitat. 

ONOR. CARMELO ABELA: Sur President, dan huwa żvilupp interessanti ħafna għax mhuwiex replika tal-ħidma tan-Nazzjonijiet Magħquda imma huwa kumplimentari fis-sens li l-iskop tal-Global Council for Tolerance and Peace huwa li jippromwovi t-tolleranza u l-paċi fid-dinja. Qabel inkompli naħseb li huwa dovut li nagħti ħajr speċjali lill-eks Ministru għall-Affarijiet Barranin George Vella u lill-mibki Ambaxxatur Alfred Zarb li flimkien ħadmu fuq dan il-ftehim u waslu għal dan il-ftehim relattivament f’qasir żmien. Tajjeb li bħala Gvern nagħtu dan l-appoġġ u, fil-fatt, f’pajjiżna kienet saret konferenza fejn ġie diskuss l-iskop ta’ dan il-Kunsill, liema konferenza kienet indirizzata mill-Prim Ministru flimkien ma’ numru ta’ persuni oħrajn. Tajjeb ngħid li s-sħubija mhix fuq livell ta’ gvernijiet imma fuq livell individwali u allura tajjeb li Membri Parlamentari jitħajru jissieħbu f’dan il-Kunsill. Fid-dokumentazzjoni li tqassmet hemm l-għanijiet u r-raġunijiet għalfejn qed nagħmlu dan. F’dan l-abbozz ta’ riżoluzzjoni aħna qed nitolbu li jingħataw ċerti privileġġi u immunitajiet diplomatiċi skont il-liġi Maltija. 
 
IĊ-CHAIRPERSON: Skużani ftit, jiġifieri din mhix f’livell ta’ Gvern. 

ONOR. CARMELO ABELA: Dan bħal m’għandek il-Commonwealth Parliamentary Association (CPA) fejn il-membri tagħha huma Membri Parlamentari. Il-ħsieb huwa li dan il-Kunsill jiġbor fih il-Membri Parlamentari mill-parlamenti kollha u allura l-membership hija fuq bażi individwali bħala Membru Parlamentari, bħal dik tas-CPA. Diġà saret talba biex dan il-Kunsill jiġi rikonoxxxut min-Nazzjonijiet Magħquda u jien ma narax problema li jiġi rikonoxxut u li jkun affiljat man-Nazzjonijiet Magħquda. Jekk il-Kumitat jaqbel allura jien nippreżenta l-mozzjoni għall-approvazzjoni tal-Parlament sabiex din l-għaqda ġdida tingħata l-immunitajiet u l-privileġġi diplomatiċi. 

IĊ-CHAIRPERSON: L-Onor. Glenn Bedingfield. 

ONOR. GLENN BEDINGFIELD: Hawnhekk qed nara li paġna 2 tal-memo jgħid hekk: 

“The GCTP does not seek to have states as members. The organisation seeks to have a Parliamentarian nominated from each country, in order to represent themselves in their capacity of Parliamentarians in the ‘Global Parliament’ and it is up to the local parliament of each country to nominate a parliamentarian, be it from government or opposition”. 

Jiġifieri l-Membru Parlamentari jrid ikun nominat. 

ONOR. CARMELO ABELA: Nikkonferma dak li qed jgħid l-Onor. Bedingfield. 

IĊ-CHAIRPERSON: L-Onor. Stefan Zrinzo Azzopardi. 

ONOR. STEFAN ZRINZO AZZOPARDI:  Hemm xi pjan sabiex din l-organizzazzjoni tingħata viżibilità? Tajjeb li tagħtiha viżibilità dwar ix-xogħol li qed tagħmel u l-laqgħat li jsiru u dan anke għall-fatt li din se jkollha konnessjonijiet ma’ Malta. 

ONOR. CARMELO ABELA: Hemm personalitajiet li diġà huma membri fil-Kunsill u li qed jagħmlu diversi laqgħat biex jippromwovu l-Global Council for tolerance and Peace. Meta kienu ġew hawn Malta jiena ltqajt ma’ personalitajiet minn diversi reġjuni, inklużi persuni li għandhom ċertu standing fl-Istati Uniti tal-Amerika, li qed jieħdu ħsieb jippromwovu dan il-Kunsill u allura mhux ir-rwol ta’ Malta li nippromwovuh. Aħna qed nissuġġerixxu li nagħtu dawn l-immunitajiet u privileġġi diplomatiċi lil din l-għaqda u dan anke sabiex bħala pajjiż nirrikonoxxuh uffiċjalment. Aħna qed nagħmlu dan il-proċess parlamentari wara li l-Kabinett diġà għamel l-iskrutinju neċessarju u għaddih. Mhux ir-rwol ta’ Malta li tippromwovi dan il-Kusnill però aħna nsemmuh u nappoġġjawh tant li anke jien stess semmejtu l-bieraħ fid-diskors tiegħi f’laqgħa li kelli f’Ġinevra. 

IĊ-CHAIRPERSON: Hawn aktar rimarki? L-Onor. David Stellini. 

ONOR. DAVID STELLINI: Xtaqt kjarifika fuq il-punt li qajjem l-Onor. Bedingfield dwar il-Membru Parlamentari. Fil-fatt, f’paġna 3 hemm miktub li l-Ministru qed jagħtina rakkomandazzjoni: 

“... I am of the view that we should go a step further and encourage one of our deputies ...”. 

Jiġifieri dan se jkun Membru Parlamentari? 

ONOR. CARMELO ABELA: Il-membership mhix fuq livell ta’ Gvern imma fuq livell parlamentari u allura l-membru fuq dan il-Kunsill irid ikun Membru Parlamentari. Dan mhux bħall-ICMPD fejn il-Gvern iħallas il-membership biex jissieħeb fl-ICMPD. Il-Global Council for Tolerance and Peace huwa ta’ dimensjoni parlamentari u allura l-Gvern ma jħallas xejn.  Lanqas il-Membru Parlamentari mhu se jħallas imma se jkun qed jirrappreżenta l-Parlament tiegħu jew tagħha f’dan il-Kunsill. 

ONOR. DAVID STELLINI: F’paġna 3 qed jingħad li dan se jkollu l-headquarters f’Malta u allura nistaqsi bejn wieħed u ieħor kemm se jkun hemm nies jaħdmu f’Malta? 

ONOR. CARMELO ABELA: Mill-informazzjoni li għandi jidher li se jkunu madwar ħames persuni. 

ONOR. DAVID STELLINI: Instab bini għall-headquarters? 

ONOR. CARMELO ABELA: Kif hawn fil-memo, bħalissa dawn qegħdin joperaw minn Dante Alighieri Institute f’Old Bakery Street il-Belt bħala premises temporanji sakemm isibu premises li jkunu aktar idonei għalihom. Biss s’issa dawn laħqu ftehim bejniethom biex jagħmlu xi refurbishment tal-post ħalli jkunu jistgħu jużawh u din hija a win-win situation fejn kulħadd jinsab kuntent. 

IĊ-CHAIRPERSON: Grazzi. Qed neħodha li hawn qbil unanimu li l-Istat ta’ Malta jagħmel konċessjonijiet dwar immunitajiet u privileġġi diplomatiċi. (Onor. Membri: Iva).

ONOR. CARMELO ABELA: Nixtieq nirringrazzjakom tal-approvazzjoni u tad-diskussjoni li kellna. Nirringrazzja wkoll l-uffiċjali tal-Ministeru li ħadmu fuqhom, fosthom, id-Direttur Ġenerali s-Sur Neville Aquilina u d-Direttur is-Sur Claude Bonello, li qegħdin hawnhekk miegħi. Nerġa’ nsemmi lill-eks Ministru George Vella u l-mibki Ambaxxatur Alfred Zarb li kienu strumentali fil-ftehimiet li lħaqna kemm fl-ICMPD kif ukoll fil-GCTP. 

IĊ-CHAIRPERSON: Grazzi. F’isem il-Kumitat nirringrazzja liż-żewġ uffiċjali li ġibt miegħek li m’għandix dubju ħadmu ħafna mil-lat tekniku biex wasalna s’hawn. Hija xi ħaġa sabiħa wkoll li wieħed issemmi lill-eks Ministru George Vella li ħadem ħafna f’dan is-settur kemm bħala Ministru kif ukoll bħala shadow minister għal snin twal mill-Oppożizzjoni. 


KORRISPONDENZA

IĊ-CHAIRPERSON: Tqassmet lill-Membri din il-korrispondenza:
 	
· invit mingħand il-President tal-Kumitat għall-Affarijiet Barranin tal-Kunsill Federali tal-Parlament tal-Federazzjoni Russa sabiex delegazzjoni tal-Kumitat iżżur Moska għal diskussjonijiet, liema invit ġie milqugħ u kienu qegħdin isiru l-arranġamenti meħtieġa;

·   ittra mis-Segretarju Parlamentari għall-Affarijiet Ewropej u Djalogu Soċjali u mill-Kap tal-MEUSAC dwar il-ħatra ta’ żewġ membri ta’ dan il-Kumitat fuq il-Core Group tal-MEUSAC, li huma l-President tal-Kumitat għan-naħa tal-Gvern u l-Onor. Carmelo Mifsud Bonnici għan-naħa tal-Oppożizzjoni;

· ittra datata s-16 ta’ Novembru 2017 mill-Prim Ministru tal-Albanija fejn spjega l-miżuri li kienu qegħdin jittieħdu dwar drittijiet umani, prevenzjoni tal-korruzzjoni, il-ġudikatura u l-kriminalità organizzata, u fejn  talab l-appoġġ ta’ Malta għall-isforzi li l-Albanija qiegħda tagħmel fit-triq tagħha lejn sħubija fl-Unjoni Ewropea;

· l-istqarrija tal-Gvern Malti dwar l-istatus ta’ Ġerusalemm fid-dawl tad-dikjarazzjoni li kienet saret mill-President tal-Istati Uniti; u

· ittra datata 13 ta’ Novembru 2017 mill-Onor. Carmelo Mifsud Bonnici u l-Onor. David Stellini lill-President ta’ dan il-Kumitat dwar Brexit.

Xtaqt nagħmel referenza partikolari għal uħud minnhom. L-ewwel waħda hija komunikazzjoni mill-President tal-Kumitat għall-Affarijiet Barranin tal-Kunsill Federali tal-Parlament tal-Federazzjoni Russa datata 2 ta’ Awwissu 2017 fejn ġie ikkonfermat invit li kien ilu pendenti mil-leġiżlatura l-oħra. Bħala President ta’ dan il-Kumitat, jiena ltqajt mal-Ambaxxatur  Russu fejn ikkonfermajtlu l-interess tagħna li nagħmlu din iż-żjara u qed isiru l-arranġamenti neċessarji. Hawn xi rimarki? L-Onor Aaron Farrugia. 

ONOR. AARON FARRUGIA: Kif spjegajt qabel bdejna l-laqgħa, f’Marzu hemm l-elezzjoni presidenzjali fir-Russja u jekk jista’ jkun forsi nikkordinaw biex il-laqgħat tagħna f’Moska jsiru waqt l-inawgurazzjoni tal-president il-ġdid Russu li għaliha ssir stedina lill-pajjiżi Ewropej. Ma nafx jekk wieħed jistax jaħdem b’dan il-mod. 

IĊ-CHAIRPERSON: Jien ħadt is-suġġeriment tal-kollega, l-Onor. Aaron Farrugia, għax it-timing huwa tajjeb anke mill-aspett klimatiku u anke l-ambaxxatur kellu f’moħħu April/Mejju u allura se nipprovaw naħdmu f’dik id-direzzjoni. 

ONOR. AARON FARRUGIA: Apparti punti oħra, ma jagħmilx sens li mmorru qabel l-elezzjoni u niltaqgħu ma’ membri tal-Kabinett li jkunu se jinbidlu f’Mejju. 

IĊ-CHAIRPERSON: It-tieni korrispondenza hija ittra mis-Segretarju Parlamentari Aaron Farrugia u mill-Kap tal-MEUSAC dwar il-ħatra ta’ żewġ membri fuq il-core group tal-MEUSAC. Fil-fatt fuq dan il-core group hemm jien min-naħa tal-Gvern u min-naħa tal-Oppożizjzoni hemm l-Onor. Carmelo Mifsud Bonnici bis-sostitut tiegħu jkun l-Onor. David Stellini.  

Ittra datata s-16 ta’ Novembru 2017 li l-Prim Ministru tal-Albanija bagħat lill-Kumitat għall-Affarijiet Ewropej tal-istati membri tal-Unjoni Ewropea kollha fejn spjega l-miżuri li kienu qegħdin jittieħdu dwar drittijiet umani, il-ġlieda kontra l-korruzzjoni, il-ġudikatura u l-kriminalità organizzata u talab l-appoġġ ta’ Malta għall-isforzi li l-Albanija qed tagħmel fit-triq tagħha lejn sħubija fl-Unjoni Ewropea. Aħna, fil-prinċipju, tajna l-appoġġ tagħna f’dan ir-rigward. 

Ittra datata 13 ta’ Novembru 2017 mill-Onor. Carmelo Mifsud Bonnici u l-Onor. David Stellini u indirizzata lili, bħala President ta’ dan il-Kumitat, dwar Brexit. Fuq din il-proposta diġà kelli abbokkamenti magħhom. F’dan ir-rigward kellna l-okkażżjoni niltaqgħu mal-Minister of State Ingliż, Lord Callanan, li huwa inkarigat b’mod speċifiku mill-Brexit. Aħna se nkunu qegħdin naraw flimkien l-aħjar żmien biex niddiskutu dan is-suġġett tal-Ministeru rispettiv. Din id-diskussjoni hija mill-aktar importanti għax hija dwar ir-riperkussjonijiet li Brexit jista’ jkollha fuq Malta kif ukoll fuq ċittadini Maltin li jgħixu fir-Renju Unit. 

L-aġenda hija eżawrita. Il-Kumitat huwa aġġornat għall-Ġimgħa, 2 ta’ Marzu 2018, fil-11.00 a.m. bil-laqgħa mal-Kummissarju Gunther Oettinger, responsabbli mill-baġit u riżorsi umani Grazzi lil kulħadd.

Fil-5.50 p.m. il-Kumitat aġġorna għal data u b’aġenda li kellhom jiġu komunikati aktar tard. 












